
 Бонки давлатии амонатгузории Ҷумҳурии Тоҷикистон «Амонатбонк» дар нимсолаи якуми соли 2016 фаъолияти худро дар радифи иҷрои дастуру супоришҳои Асосгузори сулҳу Ваҳдати миллӣ, Пешвои миллат, Президенти Ҷумҳурии Тоҷикистон, муҳтарам Эмомалӣ Раҳмон, санаду меъёрҳои амалкунандаи Ҷумҳурии Тоҷикистон, “Самтҳои асосии фаъолияти Бонк барои соли 2016”, “Консепсияи рушди БДА ҶТ “Амонатбонк” барои солҳои 2016-2020” ва “Нақшаи чорабиниҳои зиддибуҳронӣ барои соли 2016” амалӣ намуд. 

Амонатбонк ба зиёда аз 12 ҳазор корхонаҳои ғайрибуҷавӣ, 655 ҳазор нафар нафақагирони мақомотҳои ҳифзи иҷтимоии аҳолӣ ва мақомотҳои ҳифзи ҳуқуқ, 1 млн. нафар амонатгузорон тавассути 509 адад марказҳои хизматрасонии бонкӣ, 241 адад нуқтаҳои интиқол, 75 филиал бо шумораи 2 828 нафар кормандон дар тамоми манотиқи ҷумҳурӣ хизматрасонӣ  менамояд.   
Дороиҳои Бонк ба санаи 30 июни соли 2016 маблағи 2,7 млрд. сомониро ташкил дода, нисбат ба аввали сол ба андозаи 10,1% афзудааст. Пардохтпазирии Бонк дар сатҳи баланд нигоҳ дошта шуда, маблағҳо саривақт ба ҳисобҳои дахлдор гузаронида шуданд.
Ҳаҷми сармояи Бонк дар давраи ҳисоботӣ маблағи 242,4 млн. сомониро ташкил намудааст.  Бо сабаби шиддат гирифтани таъсири омилҳои манфии беруна ва вобаста ба он зиёд гардидани зарар аз ҳисоби азнавбаҳодии асъори хориҷӣ дар аввали соли ҷорӣ, инчунин ташаккули ФПТИ аз рўи қарзҳо вобаста ба паст гардидани сатҳи пардохтпазирии қарзгирон, Бонк фаъолияти худро бо зарар ҷамъбаст намуд.

Бонк дар ин давра, дар маҷмўъ 20,2 млн. сомонӣ маблағҳои  андозу пардохтҳои  ҳатмиро аз рўи фаъолияти худ ба буҷетҳои  ҷумҳуриявӣ ва маҳаллӣ гузаронидааст.
Тавассути филиалҳои Бонк маблағҳои андозу пардохтҳои ҳатмӣ қабул ва ба ҳисобҳои дахлдор гузаронида мешаванд. Ин хизматрасонӣ, ки бевосита барои ғанӣ гардонидани Буҷети давлатии Ҷумҳурии Тоҷикистон нигаронида шудааст, иҷрои босифату саривақтиро талаб менамояд. То имрўз фаъолияти Бонк дар ин самт  муътадил нигоҳ дошта шудааст.

Дар  нимсолаи якуми соли 2016  6,9 млрд. сомонӣ пули нақд ба хазинаи филиалҳои Бонк ворид шудааст. Аз он ҷумла 1,5 млрд. сомонӣ аз шахсони воқеӣ ва ҳуқуқӣ бо тариқи нақдӣ беподош андоз ва пардохтҳои ҳатмӣ қабул гардида, ба  суратҳисобҳои  буҷетҳои ҷумҳуриявӣ ва маҳаллӣ  гузаронида шуданд.

Ба санаи 30 июни соли 2016 ба суратҳисобҳои транзитии буҷети давлатӣ андозу пардохтҳои ҳатмӣ ба маблағи 845,2 млн. сомонӣ ва маблағҳои саҳмияҳои суғуртаи иҷтимоӣ дар ҳаҷми 967,5 млн. сомонӣ ворид шуда, ба суратҳисобҳои марбута  сари вақт гузаронида шуданд.  Хароҷоти пули нақд аз хазинаҳои филиалҳои Амонатбонк бошад, дар нимсолаи якуми соли 2016    6,8 млрд. сомониро  ташкил дод.

Дар давраи мадди назар, ба оилаҳои камбизоат барои истифодабарии қувваи барқ ва гази табиӣ ҷубронпулӣ дар ҳаҷми  5,9 млн. сомонӣ аз ҷониби Вазорати молияи Ҷумҳурии Тоҷикистон ба суратҳисоби Бонк ворид шуда, бо назардошти бақияи аввали сол (1,8 млн. сомонӣ)  маблағи  6,5 млн. сомонӣ тавассути филиалҳо ба оилаҳои камбизоат дастрас шудааст.          

Имрўзҳо 218 адад маркази хизматрасонии филиалҳои Амонатбонки шаҳру ноҳияҳои ҷумҳурӣ ба барномаи “Қабули пардохтҳои ҳатмӣ” пайваст шуда, дар  104 нуқтаи савдо, Бонк бо мақсади шаффоф гаштани ҷараёнҳои молиявӣ, танзими муомилоти нақдӣ дар иқтисодиёти ҷумҳурӣ, терминалҳои худро насб намудааст.   
Бояд қайд намуд, ки дар соли 2015 барномаи автоматикунонидашудаи ҳисоббаробаркуниҳои фаврӣ “Бархати пардохтҳо” барои қабули маблағҳои қувваи барқ, об ва дигар хизматрасониҳо харидорӣ карда шуд, ки корҳо тавассути ин барнома аз аввали соли ҷорӣ оғоз гардиданд. Айни ҳол ба ин барнома 146 нуқтаҳои хизматрасонии Бонк шомил карда шуданд. Мақсад аз ҷорӣ намудани ин барнома таъмини шаффофияти қабул ва пардохти маблағҳои мазкур мебошад. 

Ҳамкориҳои Амонатбонк бо ташкилотҳои молиявии байналмиллалӣ ҷиҳати ҷалби сармоягузориҳои хориҷӣ ба иқтисодиёти кишвар идома дошта, то ба имрўз ба Бонк 63,9 млн.доллари ИМА ворид гардидааст, ки дар 25 шаҳру ноҳияи кишвар  61 лоиҳаи сармоягузорӣ барои рушди соҳаҳои мухталифи иқтисодиёти мамлакат амалӣ намуда истодааст.  
Бонк дар маҷмўъ аз ҳисоби маблағгузориҳои дохилию хориҷӣ дар  нимсолаи якуми соли 2016  ба зиёда аз 8 ҳазор нафар ба маблағи умумии 553,8 млн. сомонӣ маблағҳои қарзӣ (бе назардошти қарзҳои байнибонкӣ) пешниҳод намуд. Дар баробари ин, Амонатбонк дар нимсолаи якуми соли ҷорӣ ҷиҳати дастгирии бонкҳои ватанӣ, бо мақсади муътадил нигоҳ доштани ҳолати пардохтпазирии онҳо қарзҳои байнибонкӣ дар ҳаҷми 21 млн. сомонӣ пешниҳод намуд. Бояд қайд намуд, ки баҳри иҷрои дастуру супоришҳои Ҳукумати Ҷумҳурии Тоҷикистон самти қарздиҳии Бонк дар мадди аввал ба соҳаҳои афзалиятноки иқтисодиёти ҷумҳурӣ равона карда шудааст. Бақияи қарзҳои додашуда дар давраи ҳисоботӣ ба соҳаҳои саноат 22,8%, кишоварзӣ 22%, истеъмолӣ 7,3%, сохтмон 18,8%, тиҷорат 15,5%, нақлиёт -12,3%  ва хизматрасонӣ 1,3%.     
Ҳамчунин, тибқи қарорҳои Ҳукумати Ҷумҳурии Тоҷикистон аз ҳисоби маблағҳои Вазорати молияи ҷумҳурӣ дар давраи ҳисоботӣ ба омўзгорони ҷавон 1,1 млн. сомонӣ ва муҳоҷирони ихтиёрию экологӣ 238,5 ҳазор сомонӣ қарзҳои дарозмуддати имтиёзнок пешниҳод шудааст.          
Дар доираи ҳамкориҳои дуҷониба бо Муассисаи давлатии «Фонди дастгирии соҳибкории назди Ҳукумати Ҷумҳурии Тоҷикистон» дар маҷмуъ ба 121 нафар соҳибкорон дар ҳаҷми 106 млн. сомонӣ маблағгузорӣ карда шудааст. 
Инчунин, Амонатбонк ба муштариён қарзҳои хурди бо фоизҳои нисбатан имтиёзноки “Судманд”-ро пешниҳод намуда истодааст. Ин намуди қарз бештар ба кормандони соҳаи маориф, соҳаи тиб, нафақагирон ва умуман дастгирии сатҳи иҷтимоии мардуми кишвар, бо роҳи ниҳоят соддашудаи ҳуҷҷатгузорӣ тавассути филиалҳои Амонатбонк дар тамоми манотиқи ҷумҳурӣ пешниҳод шуда истодааст.
Ҳамзамон бо ин, Бонк бо мақсади дастгирии иҷтимоии мардуми ҷумҳурӣ, хусусан кормандони соҳаи буҷетӣ, қарзҳои овердрафтиро тавассути кортҳои пардохтии бонкӣ ба роҳ монда истодааст, ки истифодабарии он хело қулайю дастрас мебошад.  

Ба санаи 30 июни соли 2016 бақияи сандуқи қарзии Бонк  1,3 млрд. сомониро ташкил медиҳад, ки нисбат ба ҳамин давраи соли 2015   244,2  млн.сомонӣ ё  23% зиёд мебошад.   

Фаъолияти Амонатбонк дар самти дарёфти сарчашмаҳо барои пешниҳоди маблағҳои қарзӣ, ки заминаи асосии он ба даст овардани боварии мардум ба бонкҳо мебошад, рӯз аз рӯз васеъ гардида истодааст.
Дар ин самт аз ҷониби Бонк корҳои назаррас анҷом дода шуд. Хусусан, нисбати тарғибу ташвиқи фаъолияти соҳа тавассути расонаҳои хабарӣ ва билборду дигар лавҳаҳо таваҷҷуҳи махсус зоҳир карда шуд.Корҳои фаҳмондадиҳӣ бо муштариён мунтазам гузаронида мешаванд.
Ҳамзамон бо ин, Бонк моҳи майи соли ҷорӣ тавассути шабакаҳои “Ҷаҳоннамо” ва “Тоҷикистон” оид ба  хизматрасониҳои ғайринақдӣ, аз ҷумла ҳизматрасонӣ тавассути кортҳои пардохтии бонкӣ ва тарзи истифодабарии он, корбарии дурусти кортҳои пардохтии бонкӣ тавассути банкомат, бо мақсади баланд бардоштани сатҳи маърифатнокии аҳолӣ дар ин самт барномаи телевизионӣ пахш намуда, пешкаши мардуми кишвар гардонида шуд. 

Дар натиҷа, бақияи амонатҳои шахсони ҳуқуқӣ ва воқеии Бонк ба санаи 30 июни соли 2016       зиёда аз 2 млрд. сомониро ташкил намуд, ки нисбат ба аввали сол  11,8% афзоиш ёфтааст. Ҳиссаи  пасандозҳои аҳолӣ 55,7%-и ҳамаи амонатҳои ҷалбгардидаро ташкил  менамояд.

Аз он ҷумла, бақияи пасандозҳои муҳлатноки Бонк, ки яке аз сарчашмаи асосии пешниҳоди маблағҳои қарзӣ мебошанд, нисбат ба аввали сол 83 млн. сомонӣ  ё ин, ки  10,2% зиёд шуда, ба 899 млн. сомонӣ расонида шудааст. Дар натиҷа шумораи пасандозгузорон дар Бонк ба зиёда аз 1 млн.  нафар  расидааст. 

Фоизҳои ба аҳолӣ пардохташуда дар давраи ҳисоботӣ маблағи 64,3 млн. сомониро ташкил менамояд, ки нисбат ба ҳамин давраи соли 2015  37% зиёд мебошад. Ин албатта, ба сатҳи даромади аҳолӣ ва ҳамзамон баланд гардидани сатҳи некўаҳволии онҳо, ки умдатарин ҳадафи Бонк мебошад, мусоидат хоҳад кард.
Амонатбонк дар нимсолаи якуми соли 2016 бо корхонаву ташкилотҳои гуногун корҳои фаҳмондадиҳӣ гузаронида, дар маҷмўъ бо 6379 корхонаву ташкилотҳои буҷетӣ ва ғайрибуҷетӣ ҷиҳати гузаштан ба лоиҳаи “Музди меҳнат” тавассути кортҳои пардохтии бонкӣ ҳамкориро ба роҳ мондааст, ки нисбат ба ҳамин давраи  соли  2015   1057 адад  ё  20% зиёд мебошад.

Амонатбонк дар низоми бонкии ҷумҳурӣ аз ҳисоби ҷалби муштариён ба хизматрасонӣ тавассути кортҳои пардохтии бонкӣ мавқеи аввалро соҳиб гашта, шумораи дорандагони кортҳои пардохтии бонкӣ дар Бонк ба зиёда 1 млн. нафар расидааст, ки нисбати ҳамин давраи соли гузашта  304 ҳазор нафар ва ё 41% зиёд мебошад.       

Бояд қайд намуд, ки интишор, фардикунонии кортҳои пардохтии бонкӣ ва хизматрасониро тавассути банкоматҳои Бонк ба нафақагирон ройгон ба роҳ мондааст.     
То ба имрӯз пардохти нафақаи нафақагирони мақомоти ҳифзи иҷтимоии аҳолӣ ва мақомоти ҳифзи ҳуқуқ тавассути кортҳои пардохтии бонкӣ дар 56 филиали Бонк дар шаҳру ноҳияҳои ҷумҳурӣ бо теъдоди 558 ҳазор нафар, ё 85,2%-и шумораи умумии нафақагирон фаро гирифта шудаанд.  

 Ин иқдом тибқи нақшаи пешбинишуда дар соли 2016 амалӣ карда шуда, механизми фарогирии пардохти нафақа тавассути кортҳои пардохтии бонкӣ ба пуррагӣ ба итмом расонида мешавад.  

Вобаста ба густариши шумораи дорандагони кортҳои пардохтии бонкӣ, хусусан кортҳои нафақавӣ, теъдоди банкоматҳо ба 192 адад  ва постерминалҳо ба  830 адад  расонида шуд. 

Ба ҳолати 30 июни соли 2016 Амонатбонк ба шумораи умумии 634 ҳазор нафақагирони мақомоти ҳифзи иҷтимоӣ бо талаботи моҳонаи 152 млн. сомонӣ ва 21 ҳазор нафақагирони мақомоти ҳифзи ҳуқуқ бо талаботи маблағи моҳонаи 13,5 млн. сомонӣ хизматрасонӣ менамояд.

Барои пардохти нафақаи нафақагирони мақомоти ҳифзи иҷтимоии  аҳолӣ дар нимсолаи якуми  соли 2016 аз ҷониби Агентии суғуртаи иҷтимоӣ ва нафақаи назди Ҳукумати Ҷумҳурии Тоҷикистон 795,3 млн. сомонӣ ба суратҳисоби филиалҳои Амонатбонк ворид гардидааст, ки аз он бо дарназардошти бақияи аввали сол (48 млн. сомонӣ)  827,7 млн. сомонӣ дастраси нафақагирон гардонида шудааст. 

Инчунин, дар нимсолаи якуми соли 2016 аз ҷониби Вазорати молияи Ҷумҳурии Тоҷикистон, барои пардохти нафақаи нафақагирони мақомоти ҳифзи ҳуқуқ 79,1 млн. сомонӣ маблағгузорӣ шуд, ки он бо пуррагӣ  дастраси нафақагирон гардидааст.            

Бо мақсади баланд бардоштани савияи дониш, сатҳи тахассусии кормандони соҳа, истифодаи таҷрибаи бонкҳои пешқадам дар фаъолияти корӣ, 58 нафар мутахассисони Бонк дар курсҳои бозомузӣ ва семинарҳо дар дохил ва хориҷи кишвар иштирок намуданд.

Бонк бо мақсади дар амал татбиқ намудани супориши Асосгузори сулҳу Ваҳдати миллӣ, Пешвои миллат, Президенти Ҷумҳурии Тоҷикистон, муҳтарам Эмомалӣ Раҳмон дар давраи ҳисоботӣ ҷиҳати зиёд намудани шумораи занони соҳа таваҷҷуҳи махсус зоҳир намуд. Айни замон дар соҳаи Амонатбонк 906  нафар ё 37,1%-и шумораи умумии кормандони соҳибтахассусро занон ташкил медиҳанд, ки 25 нафари онҳо дар сатҳи роҳбарикунанда фаъолият доранд.

Бояд қайд намуд, ки бо мақсади дар амал татбиқ намудани супориши Асосгузори сулҳу Ваҳдати миллӣ, Пешвои миллат, Президенти Ҷумҳурии Тоҷикистон, муҳтарам Эмомалӣ Раҳмон, ҷиҳати зиёд намудани шумораи занон дар соҳаи Амонатбонк тавассути расонаҳои хабарӣ озмун эълон шуда, корҳо дар ин самт идома доранд. Дар натиҷа дар ин давра 35 нафар духтарон, аз ҷумла 15 нафари онҳо тавассути озмун ба кор қабул шуданд. 

Шумораи занон ҳамчун сардорони воҳидҳои сохтории Бонк 81 нафар, муовини сармуҳосиб 30 нафар, мудири хазина 15 нафар ва шумораи занони дар марказҳои хизматрасонии бонкӣ фаъолиятдошта 146 нафарро ташкил медиҳад.    

Маврид ба зикр аст, ки дар чаҳорчӯбаи барномаи ҳамкориҳои дуҷонибаи Бонки миллии Тоҷикистон бо Фонди олмонии хазинаҳои амонатӣ оид ба ҳамкориҳои байналмилалӣ, дар байни бонкҳои ҷумҳурӣ озмуни “Ҷоми бонкӣ” гузаронида шуд, ки мақсади асосии гузаронидани ин озмун баланд бардоштани савияи идоракунии кормандони роҳбарикунандаи бонкҳои ҷумҳурӣ мебошад. Дар озмуни мазкур дастаи Раёсати Амонатбонк бо нишондиҳандаҳои назаррас соҳиби ҷойи аввал гардидаанд.

Дастгирии шахсони ниёзманд яке аз умдатарин ҳадафҳои Бонк мебошад. Бонк ҳамасола дар арафаи ҷашну маросимҳо ба табақаҳои ниёзманди аҳолӣ дар доираи имкониятҳо кумакҳои молиявӣ мерасонад, ки дар давраи ҳисоботӣ дар ин самт 11 ҳазор сомонӣ кумакҳои моддӣ расонида шудааст.

Аз он ҷумла, Бонк ҷиҳати иҷрои Амри Президенти Ҷумҳурии Тоҷикистон дар ин давра, ба мактаб-парастишгоҳи №1-и ноҳияи Рўдакӣ барои харидории маводҳои хўрока дар арафаи Иди Наврўз  дар ҳаҷми 6,7 ҳазор сомонӣ кумакҳои молиявӣ расонид. Дар арафаи Иди ғалаба бошад,  Бонк ба собиқадорони меҳнат кумакҳои молиявӣ расонид.

 Инчунин дар арафаи Иди Саиди фитр бо дархости масъули мактаб-парастишгоҳи мазкур дар ҳаҷми 7,5 ҳазор сомонӣ 50 адад ҷевонҳо барои назди рахти хоби мактаббачагон харидорӣ ва дастрас карда шуд.
 Бояд қайд намуд, ки кормандони Дастгоҳи марказии Бонк бо мақсади дастгирии шахсони ниёзманд дар арафаи Иди Саиди фитр ба муассисаи давлатии хонаи кудакони №1-и ш.Душанбе дар ҳаҷми 3 800 сомонӣ 2 ҷевони калон ва 2 ҷевони рахти хобро харидорӣ намуданд.
 Ҳамзамон бо ин, ҳар рўзи шанбе дар рўзи қабули шаҳрвандон аз ҷониби роҳбарият ва кормандони Бонк вобаста ба дархост ба шахсони ниёзманд кумакҳои гуногуни молиявӣ расонида мешавад.  
Ҷиҳати дар сатҳи баланди ташкилию омодагӣ бо як ҳисси волои миллию ватандустӣ таҷлил намудани ҷашни таърихии 25-солагии Истиқлолияти давлатии Ҷумҳурии Тоҷикистон ва бо мақсади инъикоси ифтихори ватандорӣ ва таҳкими сулҳу субот ба муносибати ин ҷашни бузург, дар филиалҳои Бонк лавҳаҳои тарғиботӣ насб гардида, ҷиҳати кабудизоркунӣ ва тозаю озода нигоҳ доштани гирду атрофи филиалҳои Бонк дар шаҳру ноҳияҳои чумҳурӣ мунтазам шанбегиҳо ташкил  шудаанд.
Дар робита ба ин, тибқи Нақшаи чорабиниҳои Ҳукумати Ҷумҳурии Тоҷикистон “Оид ба таҷлили 25-солагии Истиқлолияти   давлатии   Ҷумҳурии   Тоҷикистон”   сохтмони бинои наву замонавии Амонатбонк дар н.Хуросон пурра ба итмом расонида, корҳои сохтмонӣ дар ду бинои дигари ҷашнӣ дар ноҳияҳои Ш.Шоҳин ва Шаҳринав дар арафаи анҷомёбӣ қарор доранд. 
Амонатбонк минбаъд ҳам, ҷиҳати иҷрои дастуру супоришҳои Асосгузори сулҳу Ваҳдати миллӣ, Пешвои миллат, Президенти Ҷумҳурии Тоҷикистон, муҳтарам Эмомалӣ Раҳмон ва дигар қарору фармоишҳои Ҳукумати Ҷумҳурии Тоҷикистон чораҳои таъхирнопазир андешида, кӯшиш менамояд, ки дар рушду нумўи  иқтисодиёти кишвар саҳми арзандаи худро гузорад.
Маълумоти муфассалро оид ба фаъолияти БДА ҶТ «Амонатбонк» метавонед дар сомонаи Бонк 
www.amonatbonk.tj  дастрас намоед.

